
Alþingi 
Erindi nr. Þ 143/1168 
komudagur 27.2.2014

S A M TO K  A T V IN N U L IF S IN S

Alþingi 
Nefndasvið 
Austurstræti 8-10 
150 Reykjavík

Reykjavík 27. febrúar 2014

Vegna frumvarps til laga um opinber skjalasöfn -  246. mál

Það er ljóst að sú skylda að allir þeir aðilar sem hafa með höndum stjórnsýslu skuli 
skila öllum gögnum þar að lútandi getur verið verulega íþyngjandi og kostnaðarsöm. 
Þessvegna er gerð við það athugasemd að ekki sé gerður hér greinarmunur á þeim 
aðilum sem falið hefur verið vald til stjórnvaldsákvarðana og hinna sem hafa tekið að 
sér verkefni á grundvelli þjónustusamninga við opinbera aðila.

Fjölmörg stjórnsýsluverkefni eru falin einkaaðilum á grundvelli þjónustusamninga 
sbr. 30. laga um fjárreiður ríkisins eða sambærilegrar lagaheimilda á 
sveitarstjórnarstigi. Dæmi um þessháttar verkefni sem snúa að fyrirtækjum innan 
Samtaka atvinnulífsins eru rekstur leik- og grunnskóla, hjúkrunarheimila, félagslegrar 
heimaþjónustu og verkefni á sviði heilsugæslu svo dæmi séu nefnd.

Þetta þýðir að lítill einkarekinn leikskóli sem skv. frumvarpinu mun heyra undir 
gildissvið laganna skal varðveita og skila öllum gögnum sem hafa að geyma 
upplýsingar og hafa orðið til, borist eða verið viðhaldið við starfsemi á vegum 
leikskólans. Jafnframt skal leikskólinn uppfylla reglur um skjalastjórn sem merkir eins 
og segir í lögunum „skilvirka og kerfisbundna stýringu á myndun skjala, móttöku, 
skjalahaldi, notkun og umráðum, þar á meðal ferlum og hlítingu reglna til að fanga og 
viðhalda vitnisburði og upplýsingum um starfsemi og viðskipti í formi skjala.“

Það þarfnast vart skýringa að rekstur leikskóla á þeim grundvelli sem tíðkast á 
einkamarkaði getur ekki staðið undir þeim kröfum sem hér eru gerðar og er nægilegt 
að benda á IV kafla laganna sem fjallar um skjalastjórn og skjalavörslu 
afhendingarskyldra aðila. Sama á við fjölmörg önnur fyrirtæki á einkamarkaði sem 
hafa tekið að sér stjórnsýsluverkefni á grundvelli þjónustusamnings. Það er því ljóst 
að ákvæði laganna eru verulega íþyngjandi fyrir þessu fyrirtæki og myndu í flestum 
tilfellum kalla á ráðningu starfsmanna til að sinna þessum verkefnum. Samtök

atvinnulífsins leggja því áherslu á að tekið sé tillit til hagsmuna fyrirtækja á 
einkamarkaði þannig að ekki séu settar svo íþyngjandi og kostnaðarsamar lagareglur 
um starfsemina.

Virðingarfyllst,

